
 
 
 

 

 

Alltaf í bransanum 

 
Guðríður Birna Ragnarsdóttir heitir hún – í daglegu tali 
kölluð Birna – og hóf störf hjá Samskipum fyrir rúmlega 
23 árum. Hún er fædd á Skaganum, kom í bæinn í skóla, 
gifti sig og fór að vinna hjá Hafskip. Það var svo 1986 að 
hún flutti sig yfir í farmskrá Samskipa og ekki leið á 
löngu þar til hún tók þar við stjórnartaumum sem hún 
hefur ekki sleppt síðan. Núna stjórnar hún þjónustu- 
deildinni og ferst það vel úr hendi. 
 
 
“Það hefur margt breyst á þessum bráðum 
24 árum, segir Birna; deildir sundrast og 
sameinast, minnkað og stækkað, 
verkefnin komið og farið, fólk færst til, 
fram og til baka og starfið verið í eilífri 
þróun. Stöðug ögrun”. 
 
Persónuleg þjónusta 

 “Deildin mín er sífellt að taka að sér 
fjölbreyttari og meira krefjandi verkefni. 
Tæknin hefur hjálpað okkur mikið. 
Sjálfvirkni og breyttir verkferlar gefa 
okkur tækifæri til að einbeita okkur enn 
frekar að viðskiptavininum og þjónustunni 
við hann og um leið dreifa álaginu og nýta 
sérþekkingu starfsfólks. Margir kunna að 
spyrja hvort það sé ekki mótsögn í 
sjálfvirkni og persónulegri þjónustu, en 
svo þarf alls ekki að vera. Sjálfvirknin 
gerði okkur kleift að einbeita okkur að 
þjónustunni og persónulegum samskiptum 
í stað þess að vera bara í afgreiðslu. Ég vil 
gjarnan sjá að við göngum lengra í þessa 
átt, sköpum okkar afburða starfsfólki 
tækifæri til öflugri samskipta og 
þjónustu”. 

 
Þjónustudeild Samskipa er samheldinn 
hópur 

Hvað gerir annars þjónustudeildin? 

“Í stuttu máli má segja að þjónustudeildin 
sjái um flutningaráðgjöf og reikningagerð. 
Það þýðir m.a. að við leiðbeinum um allt er 
viðkemur flutningum, s.s. pappírsgerð, 
tollamál, tryggingar, akstur, verð, 
reikningagerð og hvað annað sem tengist 
hinu mjög svo flókna flutningaferli. 
Sömuleiðis gefum við tilboð í flutninga. 
Við þjónum bæði fyrirtækjum sem eru hér 

í föstum viðskiptum og þeim sem koma 
sjaldan, svo og einstaklingum sem kannski 
flytja aðeins einu sinni með okkur. Við 
leggjum okkur fram við að þjóna öllum vel. 
Fyrirtæki sem er með samning við Samskip 
fær úthlutað tengilið í þjónustudeild sem 
hann getur allaf leitað til með hvað eina sem 
viðkemur flutningaferlinu. Í dag sinna 9 
starfsmenn í þjónustudeild þeim verkefnum 
sem 16 manns sinntu þegar mest var að gera 
í uppsveiflunni. Áður var þetta kvennadeild 
en tekist hefur að fá nokkra góða karlmenn 
til liðs við okkur og nú er kynjahlutfallið 
jafnt, sem er afar gott að mínu mati”. 

 

Hvernig mælið þið árangur í deildinni? 

“Við erum með þjónustustaðla sem við 
fylgjumst mjög reglulega með að við 
stöndumst. Við förum yfir árangur á 
vikulegum fundum auk þess sem starfsmenn 
geta fylgst með sínum árangri á 
sameiginlegum skjölum. Það er mikill 
keppnisandi í hópnum og metnaður að gera 
vel. Það gerir þetta svo skemmtilegt. Svo 
erum við stöðugt að hvetja hvert annað til 
góðra verka en liðsheildin og starfsandinn er 
til fyrirmyndar í deildinni. 
 
Mig langar að nefna sérstaklega einn 
mælikvarða sem skoðaður er reglulega og 
það eru athugasemdir sem gerðar eru við 
reikninga. Þetta er mælikvarði sem er afar 
mikilvægur og stöðugt átak að hafa sem 
fæstar athugasemdir. Segja má að hér sé um 
eilífðar verkefni að ræða því óraunhæft er að 
ætla að aldrei þurfi að gera athugasemd við 
reikninga. Það getur til dæmist þurft að 
leiðrétta þyngd eða heimilisfang. Ég er mjög 
stolt af því að við höfum náð árangri í 

þessum málum og það er lítið brot af 
reikningum sem þarf að leiðrétta í dag.  

Þjónustuvefurinn skiptir sköpum 

Ég þakka þennan árangur m.a. nýjum 
tölvukerfum og þjónustuvefnum okkar 
sem við hér erum afar stolt af. Það er 
búið að leggja í hann mikla vinnu og 
margir, bæði starfsmenn og 
viðskiptavinir sem hafa lagt hönd á 
plóginn með einum eða öðrum hætti. 
Við erum stöðugt að bæta við vefinn, 
efla virkni og fjölga möguleikum. Einnig 
er ýmislegt gert sem viðskiptavinurinn 
verður ekki var við eins og að einfalda 
ferlana hér innanhúss. Starfsfólkið mitt 
hefur verið vakandi og sofandi yfir 
þessu verkefni og fljótt að tileinka sér 
tæknina. 
 
Lítil starfsmannavelta 

Ég hef verið svo lánsöm að hafa með 
mér afburða starfsfólk sem er tilbúið 
að leggja mikið á sig til að ná árangri. 
Það er sveigjanlegt og tekur áskorunum 
fagnandi. Þannig fólki vil ég vinna með. 
Það er óumræðilega gefandi að vera 
leiðtogi í hóp þar sem allir leggja sig 
fram að gera sitt besta. Ég hef alltaf 
heillast af þeirri áskorun að skapa 
árangursríka liðsheild með því að hafa 
rétt fólk á réttum stað og að allir nýti 
hæfileika sína sjálfum sér og 
Samskipum til hagsbóta. Það er mín 
mesta áskorun”.  
 
 
Er það rétt að þú sért alltaf í skóla? 

“Hmm, ja ég hef verið í námi með vinnu 
undanfarin 10 ár. Nú í vor lauk ég MBA 
námi frá HÍ en á árunum 1999 til 2007 
lagði ég stund á rekstrar-, 
viðskiptafræði og mannauðsstjórnun. Í 
þessu námi mínu kristallast áhugi minn 
á rekstri, stjórnun og mannauði”.  

Aðrar áskoranir 

Það hefur þá ekki gefist mikill frítími 
undanfarin ár? 

Jújú. Ég kann sennilega ekki að taka því 
rólega. Ég hef afar gaman af því að ferðast 
innanlands og utan og gerum við hjónin 
talsvert af því. Svo stunda ég stangveiði 
og er að verða býsna leikin með fluguna. 
En það sem heillar mig mest er útivist 
hverskonar. Við göngum á fjöll og um allt. 
Mér er sagt að ég þurfi mikið súrefni”, 
segir Birna og hlær hjartanlega.  

 
Birna og Kristinn í Bandaríkjunum 

“Ég hef verið gift sama manninum frá því 
að ég var 20 ára. Hann heitir Kristinn 
Eiríksson og er verkfræðingur. Hann var 
eigandi í Mannvit verkfræðistofu en seldi 
þar á þessu ári og gekk til liðs við 
Landsvirkjun Power. 

 
Birna með ömmubarni á Þingvöllum 

Við eigum tvö frábær börn, Aðalheiði sem 
vinnur hjá Icelandair, hún er gift og á tvö 
yndisleg börn sem eru miklir gleðigjafar. 
Aðalheiður er BSc í vörustjórnun og stundar 
meistaranám í stjórnun og stefnumótun í HÍ 
og  Hauk sem er tölvu- og 
upplýsingatæknifræðingur. Haukur vinnur 
hjá Samskipum og stundar jafnframt því 
meistaranám í HR í hugbúnaðarverkfræði”.  
 
Samskip og sveigjanleikinn 
 
Hvernig sérðu framtíðina fyrir þér 
Birna? 

Ég hef að sjálfsögðu ýmsar hugmyndir um 
áframhaldandi þróun deildarinnar minnar. Ég 
sé ýmis tækifæri til frekara hagræðis sem 
felast m.a. í að taka við fleiri verkefnum. Ég 
hef áður minnst á sveigjanleikann sem ég 

held að sé aðalsmerki Samskipa. Ég er 
sannfærð um að það styrkir okkur 
mikið í því ástandi sem við nú búum við, 
hvað fyrirtækið í heild er sveigjanlegt 
og um leið fljótt að laga sig að 
aðstæðum. Við spáðum samdrætti fyrir 
árið 2008 og höguðum okkur 
samkvæmt því í upphafi ársins. Við 
vorum því betur undirbúin fyrir hrunið 
en ella. Þetta hefur verið átakatími en 
um leið tími áskorana. Við vitum að 
sólin fer að hækka á lofti innan skamms 
aftur og þá verðum við hjá Samskipum 
tilbúin að þjóna viðskiptavinum okkar 
hér eftir sem hingað til. Eitt af gildum 
félagsins er frumkvæði. Í því felst m.a. 
að vera á undan ekki bara að bregðast 
við. Ég trúi því að það, ásamt því að 
hlusta á viðskiptavini okkar og þekkja 
vel þeirra þarfir, skilar okkur öllum 
góðum arði. 
 
Ég er afar lánsöm kona. Ég vinn hjá 
góðu fyrirtæki með afburða fólki sem 
margir eru persónulegir vinir mínir. Ég 
hef mikinn metnað fyrir hönd Samskipa 
og er sannfærð um að okkur mun vegna 
vel í framtíðinni. Við höfum allt til að 
bera til að ná árangri. Ég ætla mér að 
verða áfram þátttakandi í því.” 
 

 




